
Resumo
Descríbese como novidade para o catálogo micolóxico galego
Verpa bohemica (Krombh.) J. Schröt. Axúntase fotografías macro
e microscópicas da especie.
Palabras clave: Ascomycota, Morchellaceae, Verpa, Ourense,
Galicia, España.

CORRAL, S. & RODRÍGUEZ, H. 2018. Verpa bohemica (Krombh.)
J. Schröt. found in Teixadal de Casaio (Ourense). 2018. Mykes
21: 17-25.
Summary
Verpa bohemica (Krombh.) J. Schröt. is described as a novelty for
the Galician mycological catalog. Macroscopic and microscopic
photographs of the species are added.
Keywords: Ascomycota, Morchellaceae, Verpa, Ourense,
Galicia, Spain.

INTRODUCIÓN

Próximo a aldea de Casaio, no concello de Carballeda de
Valdeorras (Ourense), nunha zona moi illada e de difícil acceso,
atópase a maior formación natural de teixos (Taxus baccata L.)
de Galicia. Sitúase no extremo suroriental da provincia de

Ourense, limitando coa comunidade castelán leonesa e forma
parte do macizo de Trevinca, integrado na Rede Natura 2000
como lugar de importancia comunitaria LIC.

O Teixedal de Casaio é unha formación arbórea autóctona,
moi singular e de composición mixta (capudres, rebolos,
bidueiros, acivros, teixos, etc.) asentada nunha zona de fortes
pendentes. Pola relevancia dos seus valores naturais, foi tamén
incluído pola Xunta de Galicia no catálogo galego de árbores
senlleiras (RODRÍGUEZ & IZCO, 2003). O máis destacable
concéntrase nunha superficie de 2 ha, entre os 1350 e 1450 m de
altitude, onde o teixo é a especie predominante (OLANO, 2004).

Da presenza antiga do teixo en Galicia dá testemuña a
abundancia de referencias existentes na toponimia (O Teixo, A
Teixeira, Teixide, Teixido, Teixedo, etc.) (NAVAZA, 2006). Por
outra banda, o seu uso como planta ornamental fixo que tamén
se conserven magníficos exemplares sobre todo nas provincias

Fig. 1. Vista do teixadal de Casaio dende o campo de Valborraz.

de Lugo e A Coruña (RODRÍGUEZ & IZCO, 2003). Con todo, debido
á súa explotación madeireira e a súas propias limitacións
ecolóxicas, o teixo está en franca regresión no territorio galego.
Hoxe en día, as únicas formacións arbóreas coñecidas son O
Teixedal de Casaio e outra máis pequena na Serra do Xurés,
tamén na provincia de Ourense (OLANO, 2004).

A singularidade do Teixedal é o motivo polo que membros da
A.M.N. Liboreiro desexasen realizar un primeiro achegamento
aos potenciais valores micolóxicos deste hábitat e presentar parte
dos resultados neste traballo.

METODOLOXÍA

Os exemplares se recolleron de acordo cos procedementos
habituais en traballos con macrofungos.

As descricións macroscópicas realizaronse sobre o material
fresco, anotaronse datos de vexetación e hábitat da localización

Fig. 2. Vista interior do teixadal.

exacta da recolección e as fotografías realizaronse in situ. As
exsiccata están gardadas nas coleccións particulares dos
autores, SCE. Para o estudo microscópico, utilizáronse un
microscopio Olympus CX23 con unha cámara Nikon D7100
acoplada e un Konus Infinity III.

Para a identificación do material recollido empregáronse obras
de carácter xeral e monografías de ascomicetos como DENNIS
(1981), BREITENBACH & KRÄNZLIN (1984), BON (2004),
COURTECUISSE & DUHEM (2005), MEDARDI (2006) e ESTEVE-
RAVENTÓS & al. (2007). Adoptouse o criterio nomenclatural
proposto na base de datos INDEX FUNGORUM (online) para a
elección do nome actualizado e para a valoración da aportación
corolóxica galega tomouse como punto de partida a base de
datos MICOBIOTAGALICIA.MDB do Grupo Micolóxico Galego
(RODRÍGUEZ-VAZQUEZ & CASTRO, 2016).

RESULTADOS E DISCUSIÓN

Verpa bohemica (Krombh.) J. Schröt. in Cohn, Krypt.-Fl.
Schlesien, 3-2(1): 25. 1893

Material estudado: Ourense, Carballeda de Valdeorras, Casaio,
29T683003;4682502, sobre o chan, baixo Taxus baccata,
orientación norte. Vexetación circundante, Ilex aquifolium e
Quercus pyrenaica, altura aproximada duns 1 320 metros, 19-V-
2018, leg.: S. Corral & H. Rodríguez, SCE-2022.
Macroscopía: Frutificacións estipitadas, de 10-15 (20) cm de alto
en conxunto. Sombreiro campaniforme, de 2-6 cm de altura por
2-3 cm de anchura, unido ao pé só no ápice, superficie recuberta
de costelas lonxitudinais, irregulares e anastomosadas, de cor
parda clara a parda ocrácea. Marxe irregular, ondulada,
incurvada e libre do pé. Pé de 5-15 cm de altura, cilíndrico,
ensanchado na base, primeiro cheo e logo oco, coa superficie
lixeiramente granulosa, de cor branca a crema, con tons
amarelos na madurez. Carne abrancazada, de tacto céreo e
fráxil. Cheiro e sabor non destacables.

Microscopía: Esporas de gran tamaño, 45-90 x 13-22 µm,
uniseriadas, cilíndrico-fusiformes, lisas e hialinas. Ascas
bispóricas, 250-330 x 20-24 µm, cilíndrico-claviformes,
operculadas e non-amiloides. Paráfisis septadas, cilíndricas,
ensanchadas no ápice, 5-8 µm.

Observacións: Na literatura considerase unha especie típica
primaveral, sobre chans ricos en humus, principalmente en
bosques sombríos e húmidos, a beira dos ríos, logo de derreterse
os neveiros das montañas, en parques e xardíns, etc. Podemos
encontrala baixo planifolias, Alnus, Corylus, Crataegus, Fraxinus,
Populus, Salix, etc., ou como neste caso a especie foi recollida
baixo Taxus baccata con presencia dalgúns exemplares
próximos de Ilex aquifolium e Quercus pyrenaica en frutificacións
illadas ou en grupos de varios exemplares.

Estamos ante unha especie moi rara da que non coñecemos
citas bibliográficas en Galicia; tan só atopamos nun blog na

Fig. 3. Verpa bohemica

Internet a referencia do achado deste taxon na Serra da Enciña
en Ourense (HONGOSGALICIANPORTUGAL, 2013). No resto da
Península Ibérica foi citada en Granada (ORTEGA & CALONGE,
1980), en Xirona e Valladolid (TABARÉS & PASCUAL, 1997), en
Teruel (SUÁREZ & GRACIA, 1997), en León (LLAMAS & TERRÓN,
2003; RUBIO, 2008), en Xaén (MORENO-ARROYO, 2004), en Madrid
(RIBES, 2009) e en Alacante (RÍOS & al., 2017). Pola súa rareza e
sensibilidade ás ameazas, Cataluña, o Pais Vasco e Aragón xa
incluíron este taxon na súa normativa legal dentro dunha
categoría de protección (RÍOS & al., 2017). Por os mismos
motivos pensamos que tamén é unha especie a protexer na nosa
comunidade.

Poderíase confundir con Verpa conica (O.F. Müll.) Sw., esta
presenta o sombreiro en forma de dedal, a superficie é de lisa a
rugosa e ás veces pode ser algo reticulada, sen formar costelas.
Outra especie que ten certa semellanza é Morchella semilibera
DC., esta ten o sombreiro con forma cónica e moi pequeno en
relación ao tamaño do pé, a superficie está recuberta por unhas

Fig. 4. Verpa bohemica A. Asca bispórica. B. Corte himenio (x400).

costelas prominentes lonxitudinais e atravesadas por outras
menos numerosas horizontais, entre estas costelas se aprecian
diversos alvéolos de formas irregulares. Esta especie ten o
interior totalmente oco dende a xuventude. Ambos taxones tamén
foron escasamente citados en Galicia, o primeiro en Lugo e o
segundo en Ourense (RODRÍGUEZ-VAZQUEZ & CASTRO, 2016).

Fig. 5A. Verpa bohemica, pe e sombreiro libres.

